
 زموږ کلى 
 

 زموږ د کلي څلور دنګ برجونه
 لکه زموږ عمر خوړلي مشران 

 چې خپل قامت ته افسانه وایي اوس
 نن ته اخېره زمانه وایي اوس 

  ــ
 زموږ د کلي دیوالونه رښتیا

 برخلیکه ځوانانلکه وزګار او بې 
 پخپلو پښو پورې تړلي ولاړ

 د جمود باد ته ساه ختلي ولاړ
  ــ

 کږې وږې زموږ د کلي کوڅې 
 لکه زموږه بیسواده نجونې 

 د حسرت دوړې یې په سر بادېږي
 نه یې تمځاى او نه منزل ښکارېږي

  ــ
 زموږ د کلي وچې شوې چینې
 لکه زموږه تېرې هېرې هیلې

 زبېښلې شګلنو دښتو دي پخوا 
 د نور چینې تورې بلا زبېښلې 

  ــ
 زموږ د کلي څنګ ته ویړه دښته

 لکه زموږه سوې لوې تنده
 لکه زموږ د خوشبینیو سراب 

 لکه زموږ د بدبختیو کتاب 
  ــ

 زموږ د کلي د پېړو هدیره
 لکه زموږ د ارمانو ارامګاه

 چې پکې روغه کتیبه هم نشته
 چې پکې هیڅ بله ډیوه هم نشته

  ــ
 کلي د غروب نندارهزموږ د 

 لکه زموږه د دې دور تاریخ
 چې د وروستۍ پښتۍ عنوان یې زوال 

 ته وا پوره دى نور زوال خپل کمال

